
Visoki predstavnik proglašava
izmjene  i  dopune  Zakona  o
ministarstvima FBiH
Visoki  predstavnik,  Paddy  Ashdown,  u  ponedjeljak  je  donio
dvije  odluke  kojima  su  zakoni  o  Vladi  Federacije  Bosne  i
Hercegovine usklađeni sa ustavnim amandmanima.

Izmjene  i  dopune  koje  je  proglasio  visoki  predstavnik
omogućiće novoj Vladi FBiH da što prije počne sa radom na
hitnim  zadacima  koji  se  nalaze  pred  njom.  Amandmane  je
izradila postojeća federalna vlada i predložila ih Parlamentu
Federacije u avgustu ove godine. Njima će se racionalizirati
rad vlade te riješiti paralelizam i nedjelotvornost na koje su
bespotrebno trošena javna sredstva i zbog kojih se vlada jako
dugo nalazila u šah-mat poziciji.

U skladu sa izmjenama i dopunama Zakona o Vladi, u Federaciji
će  biti  16  ministara,  jedan  premijer  i  dva  zamjenika
premijera.   Pozicija  zamjenika  ministra  biće  ukinuta  u
Federaciji, što odražava iste promjene koje su se desile u
Vladi Republike Srpske i u kantonima.

Izmjene i dopune također osiguravaju pravičnu zastupljenost
svih konstitutivnih naroda u Vladi Federacije, u skladu sa
formulom iz Sporazuma Sarajevo-Mrakovica: Bošnjaci će imati
osam ministarskih mjesta, BH Hrvati pet a BH Srbi tri.

Novi Zakon o ministarstvima rezultat je reorganizacije same
Vlade.  Zakon  utvrđuje  nadležnosti  16  ministarstava  u
federalnoj vladi kao i zavoda koji se nalaze u okviru vlade.

Ovim  zakonom  osigurava  se  proporcionalnost  u  federalnim
ministarstvima,  javnoj  upravi  i  ustanovama,  u  skladu  sa
popisom iz 1991. godine, sve do pune provedbe Aneksa 7.

Još  jedna  bitna  odredba  ovog  zakona  predviđa  da  četiri
federalna ministarstva budu smještena u Mostaru, što je u
skladu sa Dejtonskim sporazumom o Federaciji BiH.

Ta četiri ministarstva su Ministarstvo trgovine, Ministarstvo
prometa i veza, Ministarstvo energije, rudarstva i industrije,
te Ministarstvo obrazovanja, nauke, kulture i sporta.


